
Ko e Fakahokohoko ʻi he Kau  
Palesitenisī ʻo e Siasí
Fakataha mo e Kau ʻAposetolo ʻe Toko Hongofulu Mā 
Uá ʻi Māʻasi 1844

Naʻe pehē ʻe Palesiteni Uilifooti Utalafi (1807-98):

ʻOku ou manatuʻi ʻa e lea fakaʻosi naʻe fai ʻe 
[Siosefa Sãmita] kiate kimautolu ki muʻa ʻi 
heʻene maté. . . . Naʻá ne tuʻu pē ʻi ha houa nai 
ʻe tolu. Naʻe hangē naʻe fakafonu ʻa e lokí ʻaki 
ha afi kakahá, naʻe maama ʻa hono fofongá ʻo 
hangē ko e ʻāmipa, pea naʻe fakateunga ia ʻe 

he mālohi ʻo e ʻOtuá. Naʻá ne fakamatalaʻi ʻi homau ʻaó homau 
fatongiá. Naʻá ne fakamatalaʻi ʻi homau ʻaó ʻa e kakato ʻo e 
ngāue maʻongoʻonga ko ʻeni ʻa e ʻOtuá; pea ʻi heʻene lea kiate 
kimautolú naʻá ne pehē: ʻKuo ʻosi fakamaʻu ki hoku ʻulú ʻa e kī, 
mālohi, mo e tefitoʻi moʻoni kotoa pē ʻo e moʻuí, mo e 
fakamoʻuí kuo faifaiangé pea foaki ʻe he ʻOtuá ki ha tangata 
kuo moʻui ʻi he funga ʻo māmaní. Pea ko e ngaahi tefitoʻi 
moʻoni pea mo e lakanga fakataulaʻeikí ni mo hono mālohi 
ʻoku ʻa e kuonga maʻongoʻonga mo fakaʻosi ia ko ʻeni kuo tuku 
mai ai ʻe he ʻOtua ʻo e Langí Hono toʻukupu ke fokotuʻu ai 
kinautolu ʻi he māmaní. Naʻá ne pehē ʻi heʻene lea ki he Toko 
Hongofulu Mā Uá, “Kuó u fakamaʻu ki homou ʻulú ʻa e ngaahi 
kī, ngaahi mālohi, mo e tefitoʻi moʻoni kotoa pē kuo fakamaʻu 
ʻe he ʻEikí ki hoku ʻulú.ʻ . . .

“Hili ʻene lea pehē kiate kimautolú, naʻa ne pehē leva: “ʻOku 
ou tala atu, ʻoku lolotonga ʻi homou umá ʻa e mafatukituki 
ʻo e puleʻanga ni; kuo pau ke mou fakamoʻoniʻi ia ki mamani 
fulipē’” (toʻo mei he Ngaahi Akonaki ʻa e Kau Palesiteni ʻo e 
Siasí: Siosefa Sāmita[2007], 614-15). 

Ko e ʻEke ʻa Sitenei Likitoní

Ne aʻu hake ʻa Sitenei Likitoni ko e Tokoni ʻUluaki ʻi he Kau 
Palesitenisií ki Nāvū mei Pitisipeeki ʻi Penisilivenia ʻi he ʻaho 
3 ʻo ʻAokosi 1844. Naʻá ne ui ha fakataha makehe ʻi he ʻaho 
Tūsite ko hono 6 ʻo ʻAokosí, koeʻuhi ke fili ʻe he kāingalotu ʻo 
e Siasí ha tokotaha ke ne leʻohi e Siasí. ʻOku ngalingali naʻe 
feinga ʻa Sitenei Likitoni ke ui e fakataha ko ʻení ʻoku teʻeki ke 
foki kotoa hake e Kau ʻAposetolo ʻe Toko Hongofulu Mā Uá 
mei heʻenau ngāue fakafaifekau ʻi he feituʻu fakahahake ʻo e 
ʻIunaiteti Siteití, koeʻuhí ke hanga ʻe he kāingalotu ʻo e Siasí ʻo 
fakamoʻoniʻi hono fatongia ko e tokotaha ke ne leʻohi e Siasí. 
Ko e meʻa mālié he naʻe fai e ngāue ʻa ʻEletā Uiliate Lisiate 
mo ʻEletā Paʻale P. Palati ʻo toe toloi ai e fakatahá ki he ʻaho 
Tuʻapulelulu ko hono 8 ʻo ʻAokosi 1844, pea ʻi he taimi ko iá 
ne meimei foki kotoa hake e Kau ʻAposetoló ki Nāvū.

Ne pehē ʻe Sitenei Likitoni koeʻuhí he naʻe ui mo fakanofo ia 
ko e tangata lea maʻa Siosefa Sāmitá (vakai, T&F 100:9), pea 
ko hono fatongia ia ke “fakapapauʻi ʻoku puleʻi e siasí ʻi he 
founga totonú” (ʻi he History of the Church, 7:229).

Ko e ʻEke ʻa Sēmisi Sitālingá

Hili e pekia ʻa Siosefa Sāmitá, ne tala ʻe Sēmisi Sitālingi ne toki 
papitaiso ʻi Fēpueli 1844 naʻá ne maʻu ha tohi meia Siosefa 
Sāmita ʻo fakahā ange ai kuo fili ʻe Siosefa ʻa Sitālingi ke ne 
fetongi ia. Ko ha tohi faʻu pē ia, ka naʻe hangē ne fakamoʻoni 
hingoa ki ai ʻa Siosefa Sāmitá, ʻo kākaaʻi ai ha kāingalotu ʻe 
niʻihi ʻo e Siasí he taimi naʻe fakaʻaliʻali ia ʻe Sitālingi kiate kinau-
tolu. Naʻe toe pehē ʻe Sitālingi naʻe ʻaʻahi ange ki ai ha ʻāngelo, 
ʻo foaki ange kiate ia ha ngaahi kī.

ʻAho 7 ʻo ʻAokosi 1844

Naʻe ʻosi ʻi Nāvū ʻa ʻEletā Sione Teila, Uiliate Lisiate, Paʻale P. Palati, 
mo Siaosi A. Sāmita he taimi ne tūʻuta hake ʻa Sitenei Likitoní. 
Ne foki hake ki Nāvú e lahi taha e toenga ʻo e Kau ʻAposetoló, 
kau ai ʻa Pilikihami ʻIongi ʻi he efiafi ko hono 6 ʻo ʻAokosi 1844. 
ʻI he ʻaho hono hokó ʻa ia ko ʻAokosi 7, ne fakataha e Kau 
’Aposetoló ʻi ha fakataha alēlea ʻi he ʻapi ʻo Sione Teilá. Ne faka-
taha kotoa hake e Kau ʻAposetolo ʻe Toko Hongofulu Mā Uá, 
fakataha alēlea māʻolungá, mo e kau taulaʻeiki lahí he konga 
kimui ʻo e hoʻatā ko iá, Ne kole ange ʻe Palesiteni ʻIongi kia Site-
nei Likitoni ke toe fakahoko ʻene pōpoakí ki he Kāingalotú. Ne 
fakahā mālohi ʻe Sitenei Likitoni naʻá ne mamata ki ha meʻa-hā-
mai pea he ʻikai ke lava ha tangata ʻo fetongi ʻa Siosefa Sāmita 
ko e Palesiteni ʻo e Siasí. Naʻá ne fokotuʻu mai leva ke fili ia ke 
ne hoko ko e tokotaha ke ne leʻohi ʻa e kakaí.

Hili e lea ʻa Sitenei Likitoní, ne pehē leva ʻe Pilikihami ʻIongi 
(1801-77). 

“ʻOku ʻikai ke u tokanga au pe ko hai te ne 
tataki e siasí, . . . ka ko e meʻa ʻe taha kuo pau 
ke u ʻiloʻí, ko e meʻa ʻoku folofola ʻaki ʻe he 
ʻOtuá ʻo kau ki aí. ʻOku ou maʻu ʻa e ngaahi kī 
mo e founga ki hono ʻilo e fakakaukau ʻa e 
ʻOtuá ki he kaveingá ni. . . .

“Naʻe foaki ʻe Siosefa ki homau ʻulú ʻa e ngaahi kī mo e ngaahi 
mālohi kotoa pē ʻoku ʻo e tuʻunga fakae-Aposetoló ʻa ia naʻá 
ne maʻu ki muʻa pea toki toʻo atu iá, pea he ʻikai ke lava ʻe ha 
tangata pe ʻe ha kau tangata ke tuʻu ʻi he vahaʻa ʻo Siosefa mo 
e Toko Hongofulu Mā Uá ʻi he māmaní ni pe ʻi he maama ka 
hoko maí.

“Hono ʻikai tuʻo lahi ʻa e faʻa pehē ʻe Siosefa ki he Toko 
Hongofulu Mā Uá, ʻKuó u fakatoka ʻa e fakavaʻé pea kuo pau 
ke mou langa ai, he kuo hili ki homou umá ʻa e puleʻangá’” 
(’i he History of the Church, 7:230).

ʻAho 8 ʻo ʻAokosi 1844, 10:00 A.M.

ʻI he ʻaho 8 ʻo ʻAokosi 1844, ne fakataha hake e Kāingalotu ʻi 
Nāvuú he taimi 10:00 a.m. ke fanongo ki hono tala ʻe Sitenei 
Likitoni ko e tokotaha ia ke ne tokangaʻi e Siasí. Naʻá ne lea 
ʻi ha houa ʻe taha mo e konga ki ha Kāingalotu ʻe lauafe ne 
fakataha haké, ʻo fakamatalaʻi e ʻuhinga ʻoku totonu ai ke ne 
hoko ko e tokotaha ke tokangaʻi e Siasí. Ne pehē ʻe ha kakai 
tokolahi ne ʻikai ke ongo fakalaumālie ʻene leá.

Ne lea nounou pē ʻa Pilikihami ʻIongi ʻo ne pehē naʻe ʻuhinga 
ʻene foki mai ki Nāvuú ke tengihia e Palōfitá ka ʻoku ʻikai ko 
haʻane haʻu ke fili ha taki foʻou. Naʻá ne fanongonongo ʻe toki 
fai ha fakataha ʻa e kau takí mo e kāingalotú he taimi 2:00 
p.m. he ʻaho ko iá. Ne tokolahi ha kāingalotu ne nau faka-
moʻoniʻi kimui ko e taimi ko ia ne lea ai ʻa Pilikihami ʻIongí, ne 
nau mamata ki he liliu hono fōtungá mo liliu hono leʻó, pea hā 
mai mo ongo mai hono leʻó ko e Palōfita ko Siosefa Sāmitá. 

Naʻe manatu ki ai ʻa ʻEmelī Sāmita Hoiti ʻo pehē: “Ne hanga 
ʻe he founga ʻo e fakaʻuhingá, fōtunga hono fofongá, mo e 
ongo ʻo hono leʻó ʻo fakafiefiaʻi kotoa hoku laumālié. . . . Ne 
u ʻiloʻi kuo ʻosi mālōlō ʻa Siosefa. Ka naʻá ku faʻa ʻohovale mo 
toutou vakai ki he tuʻunga malangá ke sio pe ko Siosefa naʻe 
ʻi aí. Ka naʻe ʻikai, ko Pilikihami ʻIongi pē ia” (toʻo mei he Lynne 
Watkins Jorgensen, “The Mantle of the Prophet Joseph Pas-
ses to Brother Brigham: A Collective Spiritual Witness,” BYU 
Studies, vol. 36, no. 4 [1996–97], 142).

Naʻe tohi ʻe Uilifooti Utalafi ʻo pehē, “Kapau kuo teʻeki ai ke u 
mamata tonu kiate ia, he ʻikai ke lava ha taha ʻo fakalotoʻi au 
naʻe ʻikai ko Siosefa Sāmita naʻe leá, pea ʻe lava ke fakamoʻoni 
ki heni ha taha naʻe feohi pea mo e ongo tangatá ni” (ʻi he 
History of the Church, 7:236).

ʻAho 8 ʻo ʻAokosi 1844, 2:00 P.M.

ʻI he hoko ʻa e 2:00 p.m., ne fakataha hake ha Kāingalotu ʻe 
lauiafe he naʻa nau ʻiloʻi ko ha fakataha mahuʻinga ʻeni. Ne lea 
nounou pē ʻa Pilikihami ʻIongi ki he fokotuʻu ʻa Sitenei Likitoni 
ke ne tokangaʻi e Siasí mo ʻene fakafepaki kia Siosefa Sāmita 
he taʻu ʻe ua ki muʻá peá ne toki pehē:

“Kapau ʻoku fie maʻu ʻe he kakaí ʻa Palesiteni Likitoni ke ne 
tataki kinautolu pea ʻe sai pē ia; ka ʻoku ou talaatu kiate ki-
moutolu ʻoku maʻu ʻe he Kōlomu ʻo e Toko Hongofulu Mā Uá ʻa 
e ngaahi kī ʻo e puleʻanga ʻo e ʻOtuá ʻi hono kotoa ʻo e māmaní.

“ʻOku fili e Toko Hongofulu Mā Uá ʻe he toʻukupu ʻo e ʻOtuá. 
Ko Pilikihami ʻeni, kuo ʻi ai ha taimi kuo talangataʻa ai? Kuó ne 
lea ʻaki ha meʻa taʻe moʻoni? Ko Hiipa [C. Kimipolo] ʻeni mo e 
toenga ʻo e Toko Hongofulu Mā Uá, ko ha sino tauʻatāina ʻokú 
ne maʻu e ngaahi kī ʻo e lakanga fakataulaʻeikí—ko e ngaahi 
kī ʻo e puleʻanga ʻo e ʻOtuá ke ʻave ki he māmani hono kotoa: 
ʻoku moʻoni ʻeni, ko ia ke ke ʻafeitaulalo mai ʻe ʻOtua. Naʻa nau 
muimui kia Siosefa, pea ko e Kau Palesitenisī ʻUluaki ia ʻo e 
Siasí” (ʻi he History of the Church, 7:233).

Ne lahi ha Kāingalotu ne nau pehē ko e fōtunga mo e leʻo ʻo 
Pilikihami ʻIongi heʻene lea he hoʻatā ko iá ne hangē pē ia ko 
Siosefa Sāmitá. Fakalahi atu ki he mana ko ʻení, ne toe ongoʻi 
ʻe ha Kāingalotu tokolahi hono fakamoʻoniʻi ʻe he Laumālie Mā-
ʻoniʻoní kiate kinautolu naʻe uiuiʻi ʻe he ʻOtuá ʻa Pilikihami ʻIongi 
mo e Kōlomu ʻo e Kau ʻAposetolo ʻe Toko Hongofulu Mā Uá 
ke tataki e Siasí. ʻI he hili ʻa e fakataha ko ʻení, ne fili kotoa e 
Kāingalotu ʻi Nāvuú ke poupouʻi e Kōlomu ʻo e Kau ʻAposetolo 
ʻe Toko Hongofulu Mā Uá, mo Pilikihami ʻIongi ko honau takí, 
ke ne tataki e Siasí. Neongo ia, ne ʻikai ke fili kotoa e kāinga-
lotu ʻo e Siasí ke muimui ki he kau ʻAposetoló. Ne fili ha kakai 
ʻe niʻihi ke muimui ki ha kakai fakafoʻituitui hangē ko Sitenei 
Likitoni mo Sēmisi Sitālingí, ʻa ia naʻá na fokotuʻu pē hona siasi.


